
Монгол Улсын Их Хурлын 2020 оны намрын ээлжит чуулганы

 Үйлдвэржилтийн бодлогын байнгын хорооны 01 дүгээр 

сарын 28-ны өдөр  /Пүрэв гараг/-ийн хуралдааны

 товч тэмдэглэл


Улсын Их Хурлын гишүүн Ж.Батжаргал ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 15 гишүүнээс 8 гишүүн хүрэлцэн ирж, 53.3 хувийн ирцтэйгээр хуралдаан 19 цаг 40 минутад Төрийн ордны “Үндсэн хууль” танхимд эхлэв. 

Чөлөөтэй: А.Адъяасүрэн, Ц.Анандбазар, С.Ганбаатар, Д.Өнөрболор, Ш.Раднаасэд, Ц.Туваан.


Нэг.Газрын тос боловсруулах үйлдвэрийг дэмжих тухай хуулийн төсөл /Засгийн газар 2021.01.20-ны өдөр өргөн мэдүүлсэн, эцсийн хэлэлцүүлэг/


Хэлэлцэж буй асуудалтай холбогдуулан Уул уурхай, хүнд үйлдвэрийн яамны Газрын тосны бодлогын газрын дарга Б.Анхбаяр, яамны Хуулийн хэлтсийн дарга Д.Лхамжав, “Монгол газрын тос боловсруулах үйлдвэр” ТӨХХК-ийн гүйцэтгэх захирал Д.Алтанцэцэг нар оролцов.


Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ж.Уянга, Ё.Энхсайхан, мөн газрын Байнгын хорооны асуудал хариуцсан хэлтсийн референт Б.Баярсайхан, мөн хэлтсийн Үйлдвэржилтийн  бодлогын байнгын хороо хариуцсан ахлах зөвлөх Б.Гандулам, референт Б.Ууганцэцэг нар байлцав.

Төслийг эцсийн хэлэлцүүлэгт бэлтгэсэн талаар ажлын хэсгийн танилцуулгыг ажлын хэсгийн ахлагч, Улсын Их Хурлын гишүүн Г.Тэмүүлэн танилцуулав.

Танилцуулгатай холбогдуулан Улсын Их Хурлын гишүүдээс асуулт, санал гараагүй болно.


Байнгын хорооноос гарах танилцуулгыг Улсын Их Хурлын гишүүн Г.Тэмүүлэн Улсын Их Хурлын чуулганы нэгдсэн хуралдаанд танилцуулахаар тогтов.

Хоёр.Газрын тос боловсруулах үйлдвэрийг дэмжих тухай хуулийн төсөлтэй холбогдуулан боловсруулсан Газрын тосны тухай хуульд нэмэлт оруулах тухай хуулийн төсөл /анхны хэлэлцүүлэг/
Хэлэлцэж буй асуудалтай холбогдуулан Уул уурхай, хүнд үйлдвэрийн яамны Газрын тосны бодлогын газрын дарга Б.Анхбаяр, яамны Хуулийн хэлтсийн дарга Д.Лхамжав, “Монгол газрын тос боловсруулах үйлдвэр” ТӨХХК-ийн гүйцэтгэх захирал Д.Алтанцэцэг нар оролцов.


Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ж.Уянга, Ё.Энхсайхан, мөн газрын Байнгын хорооны асуудал хариуцсан хэлтсийн референт Б.Баярсайхан, Үйлдвэржилтийн  бодлогын байнгын хороо хариуцсан ахлах зөвлөх Б.Гандулам, референт Б.Ууганцэцэг нар байлцав.


Монгол Улсын Их Хурлын чуулганы хуралдааны дэгийн тухай хуулийн 39 дүгээр зүйлийн 39.10-т “Байнгын хороо хуулийн төслийг зүйл бүрээр нь хэлэлцэнэ” гэж заасны дагуу хуулийн төслийг зүйл бүрээр хэлэлцэв.
Газрын тосны тухай хуульд нэмэлт оруулах тухай

Ж.Батжаргал: 1 дүгээр зүйл.Газрын тосны тухай хуульд доор дурдсан агуулгатай дараах хэсэг, заалт нэмсүгэй: 

1/7 дугаар зүйлийн 7.1.14 дэх заалт: 

“7.1.14.газрын тосны хайгуул, ашиглалтын үйл ажиллагаа явуулах талбайг Газрын тос боловсруулах төрийн өмчит үйлдвэрт давуу эрхээр олгох бөгөөд уг талбайд тосны хайгуул, ашиглалтын үйл ажиллагаа явуулахтай холбогдсон харилцааг Газрын тос боловсруулах үйлдвэрийг дэмжих тухай хуулийн 3.3-т заасан журмаар зохицуулах.”

2/18 дугаар зүйлийн 18.13 дахь хэсэг: 

“18.13.Засгийн газраас давуу эрхээр олгосон талбайд газрын тосны хайгуулын үйл ажиллагаа явуулах тусгай зөвшөөрлийг Газрын тос боловсруулах төрийн өмчит үйлдвэрт олгоно.” 

3/24 дүгээр зүйлийн 24.8 дахь хэсэг: 

“24.8.Энэ хуулийн 18.13-т заасан хайгуулын тусгай зөвшөөрөл эзэмшигчид төрийн захиргааны төв байгууллага нь ашиглалт эхлэхээс өмнө ашиглалтын тусгай зөвшөөрөл олгоно.” 

Дээрх саналтай холбогдуулан Улсын Их Хурлын гишүүдээс асуулт, санал гараагүй болно.

Ж.Батжаргал: 2 дугаар зүйл.Энэ хуулийг Газрын тос боловсруулах үйлдвэрийг дэмжих тухай хууль хүчин төгөлдөр болсон өдрөөс эхлэн дагаж мөрдөнө.

Дээрх саналтай холбогдуулан Улсын Их Хурлын гишүүдээс асуулт, санал гараагүй болно.

Улсын Их Хурлын гишүүн Г.Тэмүүлэн дагалдах хуулийн төслийн анхны хэлэлцүүлгийг төслийн эцсийн хэлэлцүүлэгтэй хамтран хэлэлцүүлэх талаар горимын санал гаргав.
Ж.Батжаргал: Улсын Их Хурлын гишүүн Г.Тэмүүлэнгийн гаргасан горимын саналыг дэмжье гэсэн санал хураалт явуулъя.

75.0 хувийн саналаар горимын санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Т.Аубакир Улсын Их Хурлын чуулганы нэгдсэн хуралдаанд танилцуулахаар тогтов.

Гурав.Газрын тос боловсруулах үйлдвэрийг дэмжих тухай хуулийн төсөлтэй холбогдуулан боловсруулсан Барилгын тухай хуульд нэмэлт оруулах тухай хуулийн төсөл /анхны хэлэлцүүлэг/

Хэлэлцэж буй асуудалтай холбогдуулан Уул уурхай, хүнд үйлдвэрийн яамны Газрын тосны бодлогын газрын дарга Б.Анхбаяр, яамны Хуулийн хэлтсийн дарга Д.Лхамжав, “Монгол газрын тос боловсруулах үйлдвэр” ТӨХХК-ийн гүйцэтгэх захирал Д.Алтанцэцэг нар оролцов.


Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ж.Уянга, Ё.Энхсайхан, мөн газрын Байнгын хорооны асуудал хариуцсан хэлтсийн референт Б.Баярсайхан, Үйлдвэржилтийн  бодлогын байнгын хороо хариуцсан ахлах зөвлөх Б.Гандулам, референт Б.Ууганцэцэг нар байлцав.


Монгол Улсын Их Хурлын чуулганы хуралдаан дэгийн тухай хуулийн 39 дүгээр зүйлийн 39.10-т “Байнгын хороо хуулийн төслийг зүйл бүрээр нь хэлэлцэнэ” гэж заасны дагуу хуулийн төслийг зүйл бүрээр хэлэлцэв.

Барилгын тухай хуульд нэмэлт оруулах тухай

Ж.Батжаргал: 1 дүгээр зүйл.Барилгын тухай хуульд доор дурдсан агуулгатай дараах хэсэг нэмсүгэй:

1/6 дугаар зүйлийн 6.4 дэх хэсэг:
“6.4.Газрын тос боловсруулах төрийн өмчит үйлдвэр болон түүхий тос
дамжуулах хоолой, тэдгээрийн үндсэн технологийн ба дагалдах, туслах
байгууламжийн зураг төслийг боловсруулах, баталгаажуулах болон барилгын
ажилд ашиглах олон улсын норм, дүрэм, стандартыг Газрын тос боловсруулах
үйлдвэрийг дэмжих тухай хуулийн 3.3-т заасан журмын дагуу бүртгэж, мөрдөнө.”
2/23 дугаар зүйлийн 23.7 дахь хэсэг:
“23.7.Газрын тос боловсруулах төрийн өмчит үйлдвэр болон түүхий тос
дамжуулах хоолой, тэдгээрийн үндсэн технологийн ба дагалдах, туслах
байгууламжийн зураг төслийг боловсруулах, баталгаажуулахад Газрын тос
боловсруулах үйлдвэрийг дэмжих тухай хуулийн 3.3-т заасан журмаар зохицуулна.”

3/26 дугаар зүйлийн 26.5 дахь хэсэг:
“26.5.Газрын тос боловсруулах төрийн өмчит үйлдвэр болон түүхий тос
дамжуулах хоолойн барилгын ажлын зөвшөөрөл олгох харилцааг Газрын тос
боловсруулах үйлдвэрийг дэмжих тухай хуулийн 3.3-т заасан журмаар зохицуулна.”

Дээрх саналтай холбогдуулан Улсын Их Хурлын гишүүн Ж.Бат-Эрдэнийн тавьсан асуултад “Монгол газрын тос боловсруулах үйлдвэр” ТӨХХК-ийн гүйцэтгэх захирал Д.Алтанцэцэг хариулж, тайлбар хийв.

          Ж.Батжаргал: 2 дугаар зүйл.Барилгын тухай хуулийн 32 дугаар зүйлийн 32.1.5 дахь заалтын “хийн хоолой” гэсний дараа “, газрын тос боловсруулах үйлдвэр, түүхий тос дамжуулах хоолой” гэж нэмсүгэй.


Дээрх саналтай холбогдуулан Улсын Их Хурлын гишүүдээс асуулт, санал гараагүй болно.

   
Ж.Батжаргал: 3 дугаар зүйл.Энэ хуулийг Газрын тос боловсруулах үйлдвэрийг дэмжих тухай хууль хүчин төгөлдөр болсон өдрөөс эхлэн дагаж мөрдөнө.
         Дээрх саналтай холбогдуулан Улсын Их Хурлын гишүүдээс асуулт, санал гараагүй болно.

         Улсын Их Хурлын гишүүн Г.Тэмүүлэн дагалдах хуулийн төслийн анхны хэлэлцүүлгийг төслийн эцсийн хэлэлцүүлэгтэй хамтран хэлэлцүүлэх горимын санал гаргав.

Ж.Батжаргал: Улсын Их Хурлын гишүүн Г.Тэмүүлэнгийн гаргасан горимын саналыг дэмжье гэсэн санал хураалт явуулъя.

75.0 хувийн саналаар горимын санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Т.Энхтүвшин Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 19 минут үргэлжилж, 15 гишүүнээс 8 гишүүн хүрэлцэн ирж, 53.3 хувийн ирцтэйгээр 19 цаг 59 минутад өндөрлөв. 

Тэмдэглэлтэй танилцсан:

ҮЙЛДВЭРЖИЛТИЙН БОДЛОГЫН 

БАЙНГЫН ХОРООНЫ ДАРГА




Б.ЧОЙЖИЛСҮРЭН

 Тэмдэглэл хөтөлсөн:

 ХУРАЛДААНЫ ТЭМДЭГЛЭЛ ХӨТЛӨХ

 АЛБАНЫ ШИНЖЭЭЧ





П.ОЮУНГЭРЭЛ

МОНГОЛ УЛСЫН ИХ ХУРЛЫН 2020 ОНЫ НАМРЫН ЭЭЛЖИТ ЧУУЛГАНЫ ҮЙЛДВЭРЖИЛТИЙН БОДЛОГЫН БАЙНГЫН ХОРООНЫ 2021 ОНЫ

 01 ДҮГЭЭР САРЫН 28-НЫ ӨДӨР /ПҮРЭВ ГАРАГ/-ИЙН 

                 ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Ж.Батжаргал: Байнгын хороон гишүүдийнхээ энэ оройны амар амгаланг айлтгая аа.
Байнгын хорооны гишүүдийн олонх хүрэлцэн ирсэн тул Үйлдвэржилтийн бодлогын байнгын хорооны 2021 оны 01 дүгээр сарын 28-ны өдрийн хуралдааныг нээж байна аа.
Байнгын хорооны хуралдаанаар хэлэлцэх асуудлыг танилцуулъя.

Газрын тос боловсруулах үйлдвэрлэлийг дэмжих тухай хуулийн төсөл.

Хэлэлцэх асуудалтай холбогдуулж асуулт, саналтай гишүүн бий юу.

Асуулт, саналтай гишүүн байхгүй бол асуудалдаа оръё оо.

Ажлын хэсгийг танилцуулъя. 

Б.Анхбаяр Уул уурхай, хүнд үйлдвэрийн яамны Газрын тосны бодлогын газрын дарга, Алтанцэцэг “Монгол газрын том боловсруулах үйлдвэр” ТӨХХК-ийн гүйцэтгэх захирал, Лхамжав Уул уурхайн, хүнд үйлдвэрийн яамны Хуулийн хэлтсийн дарга. Ажлын хэсэг ийм байна.
Хуулийн төслийг эцсийн хэлэлцүүлэгт бэлтгэсэн тухай ажлын хэсгийн танилцуулгыг ажлын хэсгийн ахлагч, Улсын Их Хурлын гишүүн Г.Тэмүүлэн танилцуулна.

Г.Тэмүүлэн:  Байнгын хорооны дарга, эрхэм гишүүд ээ,
Монгол Улсын Засгийн газраас өргөн мэдүүлсэн, газрын тос боловсруулах үйлдвэрийг дэмжих тухай хуулийн төслийн анхны хэлэлцүүлгийг 2021 оны 01 дүгээр сарын 28-ны өдрийн Улсын Их Хурын чуулганы нэгдсэн хуралдаанаар хэлэлцэн шийдвэрлэж, эцсийн хэлэлцүүлэгт бэлтгүүлэхээр Үйлдвэржилтийн бодлогын байнгын хороонд шилжүүлсэн.

Байнгын хорооны эцсийн хэлэлцүүлгийг хийх явцад ажлын хэсэг болон Байнгын хорооны гишүүдээс гаргасан зарчмын зөрүүтэй саналууд дэмжигдсэн тул хуулийн зохицуулалтыг тодорхойлох зорилгоор Байнгын хорооноос Газрын тосны тухай хуульд нэмэлт оруулах тухай, Байнгын хорооноос гаргасан саналын хүрээнд Барилгын тухай хуульд нэмэлт оруулах тухай хуулийн төслүүдийг санаачлан боловсруулах шаардлага үүссэн. Үүнд: 


1.Хуулийн төсөлд ажлын хэсэг болон Байнгын хорооны гишүүдээс гаргасан зарчмын зөрүүтэй саналууд болох төслийн 5.1 болон 5.2 дахь хэсгүүд дэмжигдсэнтэй холбогдуулан Газрын тос боловсруулах төрийн өмчит үйлдвэр болон түүхий тос дамжуулах хоолой, тэдгээрийн үндсэн технологийн ба дагалдах туслах байгууламжийн зураг төслийг боловсруулах, баталгаажуулах, барилгын ажилд ашиглах олон улсын норм, дүрэм, стандарт барилгын ажлын зөвшөөрөл олгохтой холбогдсон зохицуулалтыг Барилгын тухай хуульд нэмэлт, өөрчлөлт оруулах

2.Хуулийн төслийн 6.4, 6.5, 6.6 хэсэгт ажлын хэсэг болон Байнгын хорооны гишүүдээс гаргасан зарчмын зөрүүтэй саналууд дэмжигдсэнтэй холбоотойгоор Газрын тос боловсруулах төрийн өмчит үйлдвэр, Засгийн газраас давуу эрхээр талбай олгох, тус талбайд газрын тос хайгуул ашиглалтын тусгай зөвшөөрөл олгох болон ашиглалтын үйл ажиллагаа явуулахтай холбогдсон харилцааг зохицуулах шаардлагаар Газрын тосны тухай хуульд нэмэлт оруулах тухай хуулийн төслүүдийг тус тус шинээр боловсруулах шаардлага үүссэн.

 
Энэхүү хууль батлагдсанаараа Газрын тос боловсруулах төрийн өмчит үйлдвэр төлөвлөсөн хугацаандаа ашиглалтад орж, Монгол Улс түлш, шатахууны импортын хараат байдлаас гарч, нэмүү өртөг шингэсэн бүтээгдэхүүн үйлдвэрлэн гадагш урсах валютын урсгалын хэмжээг нь бууруулж, бараа бүтээгдэхүүний үнэ тогтворжих боломж бүрдэнэ ээ.

Нэгдсэн хуралдааны анхны хэлэлцүүлгээр олонхын дэмжлэг авсан саналуудыг төсөлд нэмж тусган, төслийн агуулга, бодлого, зарчмыг алдагдуулахгүйгээр үг хэллэг, дэс дараалал, бүтцийн шинжтэй засваруудыг хийж эцсийн хэлэлцүүлэгт бэлдсэн төслийг та бүхэнд тараасан болно оо. Хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Ж.Батжаргал: Танилцуулгатай холбогдуулж асуулт асуух гишүүд нэрээ өгнө үү. З нэр авч дууслаа.

Асуулт хариулт явагдаж дууссан. Хуулийн төслийг эцсийн хэлэлцүүлэгт бэлтгэсэн талаарх Байнгын хорооны танилцуулгыг чуулганы нэгдсэн хуралдаанд Улсын Их Хурлын гишүүн Тэмүүлэн танилцуулна аа. 


Нэгэнт энэ хууль эцсийн хэлэлцүүлэгт танилцагдаж байгаатай холбогдуулаад бас зарим хуулиудыг боловсруулсан байна. Байнгын хорооноос.

Газрын тос боловсруулах үйлдвэрлэлийг дэмжих тухай хуулийн төсөлтэй холбогдуулан боловсруулсан Газрын тосны тухай хуульд нэмэлт оруулах тухай хуулийн төслийн анхны хэлэлцүүлгийг явуулъя аа.


Та бүхэнд Байнгын хорооноос боловсруулсан хуулийн төсөл болон төслийг хүчин төгөлдөр мөрдөгдөж буй хуульд шигтгэсэн хувилбарыг тараасан байна аа. 


Монгол Улсын Их Хурлын чуулганы хуралдааны дэгийн тухай хуулийн 39.10-т Байнгын хороо хуулийн төслийг зүйл бүрээр нь хэлэлцэнэ гэж заасны дагуу хуулийн төслийг зүйл бүрээр нь хэлэлцье ээ.

ГАЗРЫН ТОСНЫ ТУХАЙ ХУУЛЬД НЭМЭЛТ ОРУУЛАХ ТУХАЙ
1 дүгээр зүйл.Газрын тосны тухай хуульд доор дурдсан агуулгатай дараах хэсэг, заалт нэмсүгэй: 

1/7 дугаар зүйлийн 7.1.14 дэх заалт: 

“7.1.14. газрын тосны хайгуул, ашиглалтын үйл ажиллагаа явуулах талбайг Газрын тос боловсруулах төрийн өмчит үйлдвэрт давуу эрхээр олгох бөгөөд уг талбайд тосны хайгуул, ашиглалтын үйл ажиллагаа явуулахтай холбогдсон харилцааг Газрын тос боловсруулах үйлдвэрийг дэмжих тухай хуулийн 3.3-т заасан журмаар зохицуулах.”

2/18 дугаар зүйлийн 18.13 дахь хэсэг: 

“18.13. Засгийн газраас давуу эрхээр олгосон талбайд газрын тосны хайгуулын үйл ажиллагаа явуулах тусгай зөвшөөрлийг Газрын тос боловсруулах төрийн өмчит үйлдвэрт олгоно.” 

3/24 дүгээр зүйлийн 24.8 дахь хэсэг: 

“24.8. Энэ хуулийн 18.13-т заасан хайгуулын тусгай зөвшөөрөл эзэмшигчид төрийн захиргааны төв байгууллага нь ашиглалт эхлэхээс өмнө ашиглалтын тусгай зөвшөөрөл олгоно.” 
Энэ 2 дээр саналтай гишүүд байна уу. Алга байна. Тэгвэл 1 дүгээр зүйлээ дэмжье гэсэн саналтай байгаа гишүүд саналаа өгчихье.
Санал хураахгүй юм уу. За тэгвэл дэмжсэн байна.

2 дугаар зүйл. Энэ хуулийг Газрын тос боловсруулах үйлдвэрийг дэмжих тухай хууль хүчин төгөлдөр болсон өдрөөс эхлэн дагаж мөрдөнө.


2 дугаар зүйл дээр саналтай гишүүн бий юу. Алга байна. Хэлэлцсэнд тооцлоо.

Хуулийн төсөлтэй холбогдуулж горимын саналтай гишүүн байна уу. За Тэмүүлэн гишүүн.

Г.Тэмүүлэн: Дагалдах хуулийн төсөлтэй холбогдуулж дагалдах хуулийн анхны хэлэлцүүлгийг хуулийн төслийн эцсийн хэлэлцүүлэгтэй хамтран хэлэлцүүлэх саналтай байна. Энэ асуудлыг шийдвэрлэж өгөөч ээ гэж хүсэх байна.


Ж.Батжаргал: Томьёоллоор санал хурааж байна. Гар өргөж болох байсан уу. Техникийн алдаа гарахгүй биз дараа нь.

Санал хураалт, саяын томьёоллоороо.


8-аас 6 гишүүн дэмжиж, 75 хувийн саналаар дэмжигдлээ.

Хуулийн төслийг нэгдсэн чуулганд Аубакир гишүүн танилцуулъя аа.

Газрын тос боловсруулах үйлдвэрийг дэмжих тухай хуулийн төсөлтэй холбогдуулан боловсруулсан Барилгын тухай хуульд нэмэлт оруулах тухай хуулийн төслийн анхны хэлэлцүүлгийг явуулъя.

Та бүхэнд Байнгын хорооноос боловсруулсан хуулийн төсөл болон төслийг одоо хүчин төгөлдөр мөрдөж буй хуульд шигтгэсэн хувилбарыг тараасан болно оо.

Хуулийн төслийг зүйл, заалт бүрээр нь хэлэлцэх ийм дэгтэй юм байна. 
БАРИЛГЫН ТУХАЙ ХУУЛЬД НЭМЭЛТ ОРУУЛАХ ТУХАЙ
1 дүгээр зүйл.Барилгын тухай хуульд доор дурдсан агуулгатай дараах хэсэг
нэмсүгэй:
1/6 дугаар зүйлийн 6.4 дэх хэсэг:
“6.4.Газрын тос боловсруулах төрийн өмчит үйлдвэр болон түүхий тос
дамжуулах хоолой, тэдгээрийн үндсэн технологийн ба дагалдах, туслах
байгууламжийн зураг төслийг боловсруулах, баталгаажуулах болон барилгын
ажилд ашиглах олон улсын норм, дүрэм, стандартыг Газрын тос боловсруулах
үйлдвэрийг дэмжих тухай хуулийн 3.3-т заасан журмын дагуу бүртгэж, мөрдөнө.”
2/23 дугаар зүйлийн 23.7 дахь хэсэг:
“23.7.Газрын тос боловсруулах төрийн өмчит үйлдвэр болон түүхий тос
дамжуулах хоолой, тэдгээрийн үндсэн технологийн ба дагалдах, туслах
байгууламжийн зураг төслийг боловсруулах, баталгаажуулахад Газрын тос
боловсруулах үйлдвэрийг дэмжих тухай хуулийн 3.3-т заасан журмаар зохицуулна.”
3/26 дугаар зүйлийн 26.5 дахь хэсэг:
“26.5.Газрын тос боловсруулах төрийн өмчит үйлдвэр болон түүхий тос
дамжуулах хоолойн барилгын ажлын зөвшөөрөл олгох харилцааг Газрын тос
боловсруулах үйлдвэрийг дэмжих тухай хуулийн 3.3-т заасан журмаар зохицуулна.”

Ийм 1 дүгээр зүйлийн 3 заалт байна. 

Энэ дээр асуулт, саналтай гишүүд. Бат-Эрдэнэ гишүүн. Бат-Эрдэнэ гишүүний микрофоныг өгөөрэй.

Ж.Бат-Эрдэнэ: Баярлалаа. Барилгын яам болон холбогдох байгууллагуудаас ирсэн ажлын хэсгийн ямар хүмүүс байгаа билээ. Байна уу.

Барилгын тухай хуультай холбоотой асуудал байна шүү дээ. Ажлын дэд хэсэг дотор хүмүүс байна уу. Барилгын яамнаас хүн байхгүй юм уу.


Энэ урд нь бол яах вэ нөгөө Таван толгой компани, тэгээд Оюутолгой компаниуд дээр яг иймэрхүү асуудлууд гарч байсан л даа. Ерөнхийдөө бол би заалтуудыг бол дэмжиж байгаа юм аа. Дэмжиж байгаа. Яагаад гэхээр Монгол Улсын хэмжээнд энэ олон улсын их том том төслүүдийг хэрэгжүүлэхэд бидний туршлага их дутагдаад байдаг байхгүй юу. Тэр тусмаа барилгын яамны асуудлууд, зураг төсөлтэй холбоотой асуудлууд, шинэчлэн шалгахтай холбоотой асуудлууд тэгээ мэргэжлийн хяналт, барилгын мэргэжлийн гүйцэтгэлтэй холбоотой асуудлуудад бид нар бол яалт ч үгүй олон улсын түвшний хэмжээд дутагддаг. Тэрийг та бүхэн яриад байгаа шүү дээ. Тэр бол яг туршлагын хэмжээнд бид нар үзчихсэн асуудал байхгүй юу. Яг үүнийг хэдүүлээ барилгын тухай хуульдаа оруулж байгаа юм аа.

Тийм болохоор яг энэ дээр барилгын талаасаа барилгын хуульдаа ямар хэмжээнд оруулж ирж багаа талаас бол ямар дүгнэлт байгаа юм бэ. 


Үндсэндээ зөвшөөрч байна. Тийм болохоор энэ дээр бас хариулт өгөөч ээ л гэж хэлж байгаа юм.

Ж.Батжаргал: Ажлын хэсгийн 3 дугаар микрофон.


Д.Алтанцэцэг: Бат-Эрдэнэ гишүүний асуултад хариулъя. Барилгын тухай хуульд өөрчлөлт оруулах энэ 3 хэсэгт 1 нь норм, дүрэм, стандартын асуудал, нөгөөдөх нь зураг төсөл боловсруулах, батлуулах, 3 дугаарт нь барилгын зөвшөөрөл авах гэсэн 3 зүйлээрээ ялгаатай. Харахад төстэй.


Гэхдээ бид Барилга, хот байгуулалтын сайд Мөнхбаатар сайдтай удаа дараа уулзсан. Бид нар энэ ажлыг манай Содбаатар сайдаар ахлуулсан 10 сайдаас бүрдсэн ийм ажлын хэсэг байгуулагдсан цагаас хойш бид нар хамгийн эрчимтэйгээр Барилгын яамтайгаа ярьсан. Энэ заалтуудыг бол Барилга, хот байгуулалтын яамныхантай зөвшилцсөн байгаа. Хуулийн төсөл боловсруулах дэд ажлын хэсэгт Барилга, хот байгуулалтын яамны Барилгын зураг төслийн хариуцсан газрын дарга Гантулга орж ажилласан. Мөн улсын мэргэжлийн хяналтын газрын дарга Жаргал гэж хүн орсон. Тэд бол хоорондоо энэ заалтууд дээр санал нэгтэй ингэж боловсруулагдсанм байгаа. Манай Үйлдвэржилтийн байнгын хорооны хуульчид хамт байсан. Тийм ээ. Мөн албан бичгээр ирүүлсэн байгаа, гарын үсгээ зуруулаад.

Ж.Батжаргал: Өөр санал байхгүй тийм ээ. За 1 дүгээр заалт өөр саналгүй.
           2 дугаар зүйл.Барилгын тухай хуулийн 32 дугаар зүйлийн 32.1.5 дахь
заалтын “хийн хоолой” гэсний дараа “, газрын тос боловсруулах үйлдвэр, түүхий тос дамжуулах хоолой” гэж нэмсүгэй.

2 дугаар зүйлтэй холбогдуулж асуух саналтай гишүүн бий юу.

Асуулт, саналыг тасаллаа.

           3 дугаар зүйл.Энэ хуулийг Газрын тос боловсруулах үйлдвэрийг дэмжих
тухай хууль хүчин төгөлдөр болсон өдрөөс эхлэн дагаж мөрдөнө.

Энэ зүйл дээр асуулт, саналтай гишүүн байгаа юу. За нэр авч дууссан.

Горимын санал байна уу. Гаргахгүй бол болохгүй шүү дээ. Анхны, эцсийн хэлэлцүүлгийг чинь нэгтгэж явуулахгүй бол болохгүй шүү дээ. Тэмүүлэн гишүүн.

Г.Тэмүүлэн: Газрын тос боловсруулах үйлдвэрийг дэмжих тухай хуулийн хүрээнд бид нар дагалдах хуулиудыг гаргах зайлшгүй шаардлагатай байгаад байгаа. Ажлын хэсгийн хүрээнд хэд хэдэн саналуудыг бэлтгэсэн. Тэгэхээр дагалдах хуулиудын төслүүдийг анхны хэлэлцүүлгээр батлах саналтай байна аа.

Ж.Батжаргал: Горимын саналыг дэмжье гэсэн томьёоллоор санлал хураалт явуулъя. Санал хураалт.

Байнгын хорооны хуралдаанд оролцсон 8 гишүүний 6 нь дэмжиж 75 хувийн саналаар уг санал дэмжигдлээ.

Байнгын хорооны саналыг чуулганы нэгдсэн хуралдаанд Энхтүвшин гишүүн танилцуулах уу. За тэгж тогтлоо.


Ингээд Байнгын хорооны хуралдаанаар хэлэлцэх асуудал дууссан тул өнөөдрийн хуралдааныг өндөрлүүлж байна аа.


Баярлалаа. Та бүгдэд.

Дууны бичлэгээс буулгасан: 

ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ ШИНЖЭЭЧ 

